Na osnovu člana 222.stav (1) tačka 13.  Zakona o zdravstvenoj zaštiti (“Službene novine Federacije BiH“, broj 46/10 ) te člana 35. stav (3) alineja 5., a u vezi sa članovima 56. i 64. Statuta Komore magistara farmacije Tuzlanskog kantona, Upravni odbor Komore magistara farmacije Tuzlanskog kantona, na svojoj VIII sjednici, održanoj 23.11.2018. godine, donosi:
PRAVILNIK 

O načinu isticanja naziva i oglašavanja rada MAGISTARA FARMACIJE KOJI OBAVLJAJU PRIVATNU PRAKSU I APOTEKA ZDRAVSTVENIH USTANOVA U PRIVATNOM VLASNIŠTVU
I. OPĆE ODREDBE

Član 1.


Pravilnikom o načinu isticanja naziva i oglašavanja rada magistara farmacije koji obavljaju privatnu praksu i apoteka zdravstvenih ustanova u privatnom vlasništvu (u nastavku teksta Pravilnik) određuje se način isticanja naziva i oglašavanja rada magistra farmacije i apoteke privatne zdravstvene ustanove koji obavljaju privatnu praksu na osnovu rješenja o odobrenju za rad ministra zdravstva.

II. NAČELA OGLAŠAVANJA

Član 2.

Sva oglašavanja farmaceutskih usluga, lijekova i drugih pripravaka te isticanje naziva ustanove ili privatne prakse moraju biti u skladu sa Zakonom o lijekovima i medicinskim  sredstvima («Službene novine BIH», broj: 58/08), Pravilnikom o načinu oglašavanja lijekova i medicinskih sredstava («Službene novine BIH», broj: 40/10) i odredbama Kodeksa farmaceutske etike i deontologije.

Član 3.

Oblici oglašavanja i isticanja naziva, koje koriste magistri farmacije koji obavljaju privatnu praksu i apoteke zdravstvene ustanove u privatnom vlasništvu, moraju biti u skladu sa sljedećim načelima:

1. Njihov moto mora biti zdravlje građana;

2. Moraju uvažavati socijalnu zadaću apoteke;

3. Moraju uvažavati naučnu i profesionalnu naobrazbu magistara farmacije;

4. Moraju uvažavati načelo kolegijalnosti u akademskom pozivu;

5. Moraju uzimati u obzir prava i dužnosti apoteke kao javne službe u interesu organiziranog zdravstvenog snabdijevanja;

6. Moraju biti jasni i tačni i ne smiju zloupotrebljavati povjerenje javnosti.

Član 4.

Oglašavanje je dozvoljeno:

· U okviru zajedničkog strukovnog oglašavanja koje preporučuje ili organizira Komora;

· Unutar apoteke i na fasadi zgrade ako je u skladu sa drugim odredbama;

· Unutar apoteke;

· Ploča ili pano kao upozorenje na javnom mjestu koje označava najbližu apoteku i sadrži samo tekst i adresu apoteke;

· Kao jednokratna akcija prilikom otvaranja, ponovnog otvaranja, nakon renoviranja ili proširenja, kao i uz poslovne godišnjice apoteke, u jednostavnom obliku upozorenja na događaj, a sadrži samo tekst i adresu apoteke;

· Kao oglas u publikacijama (iznimke su plakati) sa tekstom i nazivom apoteke.

· Dodatni tekst može obuhvatiti samo upozorenje o asortimanu proizvoda koji se, osim lijekova, prodaju u apoteci.

Član 5.

Nedozvoljena oglašavanja, odnosno ona koja su u suprotnosti sa čašću i ugledom farmaceutske struke su:

1. Svi načini oglašavanja koji su tržišno napadni i suprotni etičkim normama;

2. Svi načini oglašavanja koji po sadržaju i obliku:

· Iskorištavaju praznovjerje i lakovjernost javnosti
· Nisu u skladu sa istinom, iskrivljuju je, zavode ili sadrže pretjerane tvrdnje;

· Koriste praznovjernost i lakovjernost javnosti;

· Mogu nelojalno utjecati na promet i na štetu drugih apoteka;

· Sadrže svima zajedničke profesionalne obaveze i zadaće čiji način i oblik izvođenja pripisuju kao posebne zasluge samo za one apoteke koje realiziraju tu reklamu;

· Sadrže ponudu posebnih besplatnih dodatnih usluga koje se po pozitivnim propisima i stručnom mišljenju Komore ne smiju ili nisu primjerene da se izvode u apoteci.
Član 6.

U oglašavanje se ne ubrajaju obavijesti o radnom vremenu apoteke, o dežurstvu i pripravnosti, te objavljivanje promjene naslova i telefonskog broja
III. POSEBNE ODREDBE 

Član 7.

Magistri farmacije koji obavljaju privatnu praksu i apoteke zdravstvene ustanove u privatnom vlasništvu, mogu oglašavati svoj rad na objektu u kojem se nalaze prostorije za obavljenje privatne prakse, shodno rješenju Ministarstva zdravstva, odnosno pozitivnim propisima.
Oglas, iz stava (1) ovog člana, sadržava ime i prezime magistra farmacije koji je nositelj privatne prakse odnosno naziv apoteke, odnosno naziv zdravstvene ustanove,  a mora sadržavati oznaku djelatnosti davaoca zdravstvenih usluga koja je utvđrena rješenjem o ispunjenosti uslova za obavljanje zdravstvene djelatnosti, radno vrijeme te adresu i telefon  davaoca zdravstvenih usluga.

Član 8.

Oglašeni ili objavljeni, odnosno emitirani, oglas mora biti sročen na način koji u potpunosti odgovara etičkim, stručnim i znanstvenim principima farmaceutske struke, u skladu s Kodeksom farmaceutske etike i deontologije Komore.

Oglas smije sadržavati posebne oznake u smislu uobičajenog znaka farmaceutske struke: zmija s kaležom, tarionik i pistil, zeleni križ sa zmijom i kaležom i crveno A.
Oglašavanje davaoca zdravstvenih usluga na uličnim panoima i sredstvima javnog prijevoza, nije dozvoljeno, osim neophodnih putokaza.

Samoisticanje pri oglašavanju nije dozvoljeno.

Član 9.

Nije dopušteno oglašavanje privatne prakse u sponzoriranim i tzv. kontakt emisijama u kojima sudjeluje magistar farmacije iz člana 1. ovog Pravilnika.

Član 10.

Magistar farmacije koji obavlja privatnu praksu i apoteka zdravstvena ustanova u privatnom vlasništvu,  koji se želi oglašavati s drugačijim tekstom od onog odobrenog rješenjem iz člana 7. i 8. ovog Pravilnika, za svaki oglas s novim tekstom mora zatražiti  prethodno odobrenje od Komore. 

Član 11.

Isticanje naziva i oglašavanje davaoca zdravstvenih usluga suprotno odredbama ovog Pravilnika predstavlja težu disciplinsku povredu dužnosti.

Način provođenja postupka iz stava (1) ovog člana, te disciplinske mjere i kazne za kršenje odredaba ovog Pravilnika određene su Pravilnikom o disciplinskoj odgovornosti.

Magistru farmacije koji obavlja privatnu praksu odnosno apoteci zdravstvenoj ustanovi u privatnom vlasništvu, koji se oglasi suprotno odredbama ovog Pravilnika izreći će se, prvi puta, javna opomena.

Magistru farmacije koji obavlja privatnu praksu odnosno apoteci zdravstvenoj ustanovi u privatnom vlasništvu, iz člana 1. ovog Pravilnika, koji se, nakon javne opomene, ponovno oglasi suprotno odredbama ovog Pravilnika izreći će se novčana kazna u iznosu od 3.000,00 KM. 

Magistru farmacije koji obavlja privatnu praksu odnosno apoteci zdravstvenoj ustanovi u privatnom vlasništvu, iz člana 1. ovog Pravilnika, koji se po treći put oglasi suprotno odredbama Pravilnika izriće se novčana kazna u iznosu od 6.000,00 KM.
Sud časti Komore može izreći jednu od kazni, iz predhodnih stavova, a može predložiti Ministarstvu zdravstva Tuzlanskog kantona donošenje rješenja o prestanku odobrenja za obavljanje privatne prakse u skladu s članom 176. stav (2) tačka 5. i 6. Zakona o zdravstvenoj zaštiti («Službeni glasnik FBiH» broj: 46/10, odnosno podnijeti prijavu inspekciji ministarstva zdravstva protiv zdravstvene ustanove u privatnom vlasništvu.

Član 12.

Sud časti Komore može donijeti privremenu mjeru kojom se zabranjuje oglašavanje na način zbog kojeg se vodi disciplinski postupak i to do konačnosti odluke Suda časti.

U slučaju da se magistar farmacije koji obavlja privatnu praksu odnosno apoteka zdravstvena ustanova u privatnom vlasništvu i dalje oglašava suprotno mjerama iz stava (1). ovog člana, svako daljnje oglašavanje smatrat će se ponovnim oglašavanjem u smislu člana 11. ovog Pravilnika.

Član 13.

Magistri farmacije koji obavljaju privatnu praksu odnosno apoteka zdravstvena ustanova u privatnom vlasništvu, iz člana 1. ovog Pravilnika, obavezni su uskladiti načine oglašavanja rada u roku od 60 dana od dana stupanja na snagu ovog Pravilnika.

Član 14.

Ovaj Pravilnik objavljuje se na web stranici Komore magistara farmacije TK, a stupa na snagu sedmog dana od dana objavljivanja.
Član 15.

Stupanjem na snagu ovog Pravilnika prestaje da važi Pravilnik o načinu isticanja naziva i oglašavanja rada magistara farmacije koji obavljaju privatnu praksu i apoteka zdravstvenih ustanova u privatnom vlasništvu broj: 01-146/14 od 10.04.2014. godine.

